პოზიცია 
„შრომითი მიგრაციის შესახებ“ საქართველოში კანონში ცვლილების წარმოდგენილ პროექტზე

საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ განიხილა „შრომითი მიგრაციის შესახებ“ საქართველოში კანონში ცვლილების წარმოდგენილი პროექტი; მიგვაჩნია, რომ აღნიშნული ცვლილება არ არის მიზანშეწონილი შემდეგი მოსაზრებებისა და არგუმენტების გათვალისწინებით:

ერთის მხრივ, საგულისხმოა, რომ „შრომითი მიგრაციის შესახებ“ კანონში წარმოდგენილი ცვლილება იკითხება და აღიქმება იმგვარად, თითქოს საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო ვალდებული იქნება მოიპოვოს ინფორმაცია ზოგადად საზღვარგარეთ არსებული ვაკანსიების თაობაზე, რაც სცდება სამინისტროს და მისი შესაბამისი ქვედანაყოფების კომპეტენციას (დამატებით, ეს შეუძლებელიც იქნება). სამინისტროს სსიპ დასაქმების ხელშეწყობის სახელმწიფო სააგენტოს კომპეტენცია მოიაზრებს საზღვარგარეთ დროებით ლეგალურად დასაქმების და ვაკანსიების მოპოვების მიზნით მხოლოდ იმ ქვეყნებთან თანამშრომლობას, რომელთანაც გაფორმებულია შესაბამისი (საერთაშორისო სახელმწიფოთაშორისი, მთავრობათაშორისი, უწყებათაშორისი) ხელშეკრულება და შეთანხმებულია დასაქმების კონკრეტული სქემა. 

მეორე მხრივ, ვფიქრობთ, რომ არ არის აღნიშნული ცვლილების განხორციელების საჭიროება შემდეგიდან გამომდინარეც:
1. „შრომითი მიგრაციის შესახებ“ საქართველოს კანონის არსებული რედაქცია არეგულირებს საქართველოდან შრომითი ემიგრაციის პროცესს და უკვე განსაზღვრავს ამ სფეროში მთავრობისა და შესაბამისი სამინისტროების ძირითად ვალდებულებებს (მათ შორის შრომითი მიგრაციის სფეროში საერთაშორისო თანამშრომლობის კუთხით (მუხლები „5“ და „6“)). კერძოდ: მე-6 მუხლის მე-2 პუნქტის „ა.ბ“ და „ა.გ.“ ქეპუნქტების თანახმად, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს უფლება-მოვალეობებს წარმოადგენს, მათ შორის შრომითი მიგრაციის სფეროში საქართველოს საერთაშორისო ხელშეკრულებების დებულებების და ანგარიშგებითი ვალდებულებების შესრულების კოორდინირება. ხოლო ასეთი შეთანხმებების გაფორმება კანონის მე-5 მუხლის „დ“ ქვეპუნქტის თანახმად წარმოადგენს საქართველოს მთავრობის კომპეტენციას. 

2. აღნიშნული ვალდებულებების შესაბამისად, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტროს დებულებაში გაიწერა ის ფუნქცია-მოვალეობები, რომელიც უკავშირდება, როგორც შრომითი მიგრაციის (ემიგრაცია/იმიგრაცია) სფეროს რეგულირებას, ასევე ცირკულარული შრომითი მიგრაციის სფეროში საერთაშორისო თანამშრომლობის საკითხებს.

3. ამასთან, „დასაქმების ხელშეწყობის სახელმწიფო სააგენტოს“, რომელიც შეიქმნა 2019 წლის ბოლოს, ასევე უკვე დამტკიცებული დებულებით კონკრეტულად აქვს გაწერილი ფუნქციები და უფლება-მოვალეობები საქართველოს მოქალაქეების საზღვარგარეთ დროებით დასაქმების ხელშეწყობასა და ამ მიზნით იმ პარტნიორ სახელმწიფოსთან თანამშრომლობასთან დაკავშირებით, რომელთანაც გაფორმებული იქნება ცირკულარული შრომითი მიგრაციის სფეროში ორმხრივი ხელშეკრულება/შეთანხმება. 

4. საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ ყოველივე ზემოაღნიშნულის გათვალისწინებით წარმოადგინა საკუთარი პოზიცია „დასაქმების ხელშეწყობის შესახებ“ საქართველოს კანონის პროექტში, ცირკულარულ შრომით მიგრაციასთან დაკავშირებული საკითხების ასახვის თაობაზე. შესაბამისად, ვფიქრობთ, რომ წარმოდგენილი პოზიცია უპასუხებს არსებულ რეალობას და, ამ თვალსაზრისით არ საჭიროებს დამატებით ცვლილებებს არსებულ საკანონმდებლო ჩარჩოში.

